
 
 Nid-Fasnacht 2021 

  

S isch wie s isch -  

bi de n Alte bisch guet ghalte 

 
Das Sujet soll Corona umgoo und megligscht vermyyde, 

will d Fasnacht jo hailloos scho drunter duet lyyde. 

Dr erst Dail, dä stimmt und drifft meischtens au zue. 

Bim zwaite losst mr s Gegedail aber kai Rue, 

Denn s isch wie s isch, s git do dra nyt zruddle, 

grad wäge de n Alte muess me n am meischte go buddle. 

 

             
               Peter Gut 

 

In Lieschtel hän sy zweenig Tracerpersonal, 

aalyte derfe me nur no Infizierte, dasch eer fatal. 

Goot das so wyter, glingelet s erscht, wenn D doot scho bisch,  

do gseet me denn eebe: s isch halt wie s isch. 

            
           Chappatte 

 

S Ainzig, wo vo dr Fasnacht - s sich zem Schreie -  

nit bedroffe n und nit yygschränggd isch, 

sin d Fasnachtskiechli und au d Fastewaie, 

jä, gopferdeggel: s isch wie s isch. 

Aber au dr Fasnachtsgaischt, dä ka kai Virus kille 

und zem dä z erhalte bruuchts nit emool e Bille. 

 

Drum loss y jetz dä druurig Doon bim Dichte 

und due dr Focus uff ganz anderi Sujet richte: 

 

 

 

 

 



Im Grosse Rot wänn e baar Subberkorräggdi 

d Reedzyt no Gschlächter yyschrängge! Das bräggdi 

d Mitgliider vom Rot: s wurde so alli, zem lang kenne schneere, 

ze alle Gschlächerorientierige welle gheere. 

Jä dä Schuss goot hinderzig, das git e Fisch: 

Dummheit muess gschtrooft sy: s isch eebe wie s isch.  

          
            Peter Gut 

 

Es schneielet, es beielet, es goot e kalte Wind, 

d Lyt, die leege d Schneeschue aa, vermummele dr Grind. 

In Ziri kenne sy so nimm riefe, s Drämmli sell emool ko, 

sy hän e volli Hampfle uff d  Schnuure n iiberko. 

Nit alles losst sich eebe n an dr Berse mässe, 

bi Schnee - es isch wie s isch - kasch das glatt vergässe. 

                 
                  Peter Gut 

 

Am 20. Jänner notiert: 

Dr Trump het sich mit Liege umverschämt trump-iert, 

mit fake news sich landuff, landab blamiert. 

So het er glatt die Waale denn verloore, 

sy hän zem Gligg e n andere n uuserkoore. 

Drum fliegt er mit dr Air Force One pompös grad s letscht Mool hitte 

no Florida diräggd  in e n Obdachloosehitte. 

                   
 

 



E n andere, wo au glooge het, ass d Bälgge grache, 

däm isch s Uffdrumpfe glyych vergange, so wie s Lache. 

Dr Lauber het sich an sym Droon zerscht fescht ghebbt wie n e Glätte, 

er syg doch subberguet und au sunscht e Nätte. 

Doch drait der Wind, är goot denn au im leschte Momänt, 

grad bivor er abgesetzt wurd dur s Aidgenessisch Parlamänt. 

Hochmuet und Gressewaan, bekannti Falle, 

leen au ihn, es isch wie s isch, dief, dief aabefalle. 

 
Peter Gut          Peter Gut 

 

Das Zwanzigzwanzig isch au sunsch e Flugjoor gsi, 

nai, nid fir d Air Lines, die geen eer hi. 

Z Basel isch d Aggermaa aber scho lang z dief gflooge 

und het au ebbedie no n e bitzeli glooge. 

Denn isch s halt ko, jä, wie s so ko het miesse, 

si het bi de Waale d Gwiddig griegt und miesse biesse. 

S länggd halt nit, nur Gitarre schbiile ganz rot-grien,  

drum isch s wie s isch und me n ihre nimme grien. 

           
             Peter Gut 

 

Und au bim Dürr isch s Diire kimftig bitter, 

zwar isch s kai Blitz uus haiterem Himmel ooni Gwitter, 

es isch au Bäch: do hän uff ere n andere n Ebeni z vyyl Fraue 

mitgschbiilt, ass äär sich uff däm Wäg no het verhaue. 

Nur dr Schbrächer vo sich sälber sy , das isch  e bitzli z weenig, 

do bisch me gly emool - es isch wie s sich - grad nimme Keenig. 

         
                   Peter Gut 



E wytere Hooche het dr Huet au kirzlig gno, 

es isch em e n Andere e bitzli gar z nooch ko. 

Er losst sälle n us eschtliger Richtig denn observiere 

und duet als Sidländer druff der Job verliere. 

E kaibe Zyg isch s, wenn De z nyydig bisch, 

denn glepft s halt amme, s isch au do wie s isch. 

        
         Peter Gut 

 

Bim FCB fäggd s au nid rächt, 

no aimool mässig zwaimool schlächt. 

Au dasch coronabedingt, sy goot so, die Schose: 

no Meenet no n em Granggsy, dasch s Kuriose, 

sin e Folg drvo schynt s so Trombose 

und die verstopfe d Schbiilziig, die gloriose, 

d Bäss geen nimm zem Zääner, nai, geen in d Hose, 

dr Ciriaco brielt und brielt, dient doch ändlig loose! 

Denn seggle si zrugg, was hesch, was gisch,   

doch scho het s glingelet, s isch wie s isch. 

       
         BaZ 

 

Teschte, teschte, teschte, teschte, 

impfe n, impfe n, impfe n, impfe, 

s Volgg waiss es jo ganz glaar am Beschte 

und duet d Beheerde verunglimpfe. 

S Mittel gege d Pandemie 

isch doch schlicht d Demokratie. 

Zwar lyyde dausigi Hellegwalle, 

wie d Bersekirs nennt me d Dootezaale. 

Dr Dootedanz ruumt uff bi de n Alte, 

jä bisch bi däne wirgglig guet ghaltte? 

Me waiss es nit, ob das alles so isch, 

aber ebbis waiss me: es isch wie s isch. 

                



! 
 

Schtatt an d Ladärnenuusschtellig, wo s halt laider au nid git, ka me n uff e 

Fasnachsschbaziergang: 

 

 
 

 As Gnopf ab 7 bisch bi de Verschnuuffer willkomme!  

http://www.verschnuuffer.ch 

